
Монгол Улсын Их Хурлын 2022 оны хаврын ээлжит чуулганы 
Инновац, цахим бодлогын байнгын хорооны 03 дугаар сарын 30-ны өдөр  /Лхагва гараг/-ийн хуралдааны товч тэмдэглэл 
Инновац, цахим бодлогын байнгын хорооны дарга Н.Учрал ирц, хэлэлцэх асуудлын дарааллыг танилцуулж, хуралдааныг даргалав.
 
Хуралдаанд ирвэл зохих 12 гишүүнээс 8 гишүүн хүрэлцэн ирж, 66.7  хувийн ирцтэйгээр хуралдаан 16 цаг 03  минутад Төрийн ордны “Жанжин Д.Сүхбаатар” танхимд эхлэв.
 
Чөлөөтэй: Э.Бат-Амгалан, Н.Ганибал, Ц.Идэрбат.
 
Нэг.Монгол Улсыг 2021-2025 онд хөгжүүлэх таван жилийн үндсэн чиглэлийн тухайн жилийн гүйцэтгэлийн явц болон Монгол Улсын Засгийн газрын 2020-2024 оны үйл ажиллагааны хөтөлбөрийн 2021 оны хэрэгжилт /Засгийн газар 2022.03.15-ны өдөр өргөн мэдүүлсэн, Төрийн байгуулалтын болон Эдийн засгийн байнгын хорооны хамтарсан хуралдаанд санал, дүгнэлтээ хүргүүлнэ/
 
Хэлэлцэж буй асуудалтай холбогдуулан Улсын Их Хурлын гишүүн, Сангийн сайд Б.Жавхлан, Улсын Их Хурлын гишүүн, Боловсрол, шинжлэх ухааны сайд Л.Энх-Амгалан, Боловсрол, шинжлэх ухааны дэд сайд Г.Ганбаяр, Эдийн засаг, хөгжлийн дэд сайд С.Наранцогт, Монгол Улсын Ерөнхий аудиторын орлогч Я.Сарансүх, Үндэсний аудитын газрын Аудитын гуравдугаар газрын захирал Д.Энхболд, мөн газрын Хөгжлийн бодлого, төлөвлөлтийн газрын захирал Б.Бундхорол, Цахим хөгжил, харилцаа холбооны яамны Бодлого, төлөвлөлтийн газрын дарга Ж.Гантогоо, мөн яамны Төрийн захиргаа, удирдлагын газрын дарга Б.Жавхлан, Цахим хөгжил, бодлогын хэрэгжилтийг зохицуулах газрын дарга Б.Билэгдэмбэрэл, Эдийн засаг, хөгжлийн яамны Хөгжлийн нэгдсэн бодлогын газрын дарга Ж.Ганбаяр, Засгийн газрын Хэрэг эрхлэх газрын Хяналт-шинжилгээ, үнэлгээ, дотоод аудитын газрын дарга Э.Бат-Идэр, мөн референт С.Нямбаяр, Д.Бямбадулам, Боловсрол, шинжлэх ухааны яамны Шинжлэх ухаан, технологи, инновацын бодлого, хэрэгжилтийг зохицуулах газрын дарга Д.Баттогтох, Тагнуулын ерөнхий газрын Мэдээллийн аюулгүй байдлын хэлтсийн дарга Д.Ганзориг, Шинжлэх ухаан, технологийн сангийн захирал Д.Одгэрэл, ““E-Mongolia Academy”-ийн захирал Л.Энхбат, Үндэсний дата төвийн захирал М.Баттулга нар оролцов. 
 
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Инновац, цахим бодлогын байнгын хороо хариуцсан ахлах зөвлөх П.Батбаатар, референт Б.Золбоо, Хяналт шалгалт, үнэлгээний газрын Ахлах зөвлөх Ч.Онончимэг, мөн газрын  Төсвийн хяналт, шинжилгээний хэлтсийн даргын албан үүргийг түр орлон гүйцэтгэгч Д.Эрдэнэсамбуу нар байлцав. 
 
Монгол Улсыг 2021-2025 онд хөгжүүлэх таван жилийн үндсэн чиглэлийн тухайн жилийн гүйцэтгэлийн явц болон Монгол Улсын Засгийн газрын 2020-2024 оны үйл ажиллагааны хөтөлбөрийн 2021 оны хэрэгжилтийн талаар Сангийн сайд Б.Жавхлан танилцуулав. 
 
Танилцуулгатай холбогдуулан Улсын Их Хурлын гишүүн Б.Саранчимэг, Ц.Сэргэлэн, Н.Учрал, Ч.Ундрам нарын тавьсан асуултад Боловсрол, шинжлэх ухааны сайд Л.Энх-Амгалан, Засгийн газрын Хэрэг эрхлэх газрын Хяналт-шинжилгээ, үнэлгээ, дотоод аудитын газрын дарга Э.Бат-Идэр, Тагнуулын ерөнхий газрын Мэдээллийн аюулгүй байдлын хэлтсийн дарга Д.Ганзориг,  Цахим хөгжил, харилцаа холбооны яамны Цахим хөгжил, бодлогын хэрэгжилтийг зохицуулах газрын дарга Б.Билэгдэмбэрэл нар хариулж, тайлбар хийв. 
 
Улсын Их Хурлын гишүүн Б.Саранчимэг, Ч.Ундрам, Л.Энх-Амгалан, Н.Учрал нар үг хэлэв. 
 
Байнгын хорооноос гарах санал, дүгнэлтийг Улсын Их Хурлын гишүүн Х.Ганхуяг Төрийн байгуулалтын болон Эдийн засгийн байнгын хорооны хамтарсан хуралдаанд танилцуулахаар тогтов.

Уг асуудлыг 16 цаг 57 минутад хэлэлцэж дуусав.

 
Байнгын хорооны хуралдаанаар 1 асуудал хэлэлцэв.
 
Хуралдаан 55 минут үргэлжилж 12 гишүүнээс 9 гишүүн хүрэлцэн ирж, 75.0 хувийн ирцтэйгээр 16 цаг 58 минутад өндөрлөв.
 
Тэмдэглэлтэй танилцсан:
ИННОВАЦ, ЦАХИМ БОДЛОГЫН
БАЙНГЫН ХОРООНЫ ДАРГА



Н.УЧРАЛ
 
Тэмдэглэл хөтөлсөн:

ХУРАЛДААНЫ ТЭМДЭГЛЭЛ 
ХӨТЛӨХ АЛБАНЫ ШИНЖЭЭЧ



Ц.АЛТАН-ОД
МОНГОЛ УЛСЫН ИХ ХУРЛЫН
2022 ОНЫ ХАВРЫН ЭЭЛЖИТ ЧУУЛГАНЫ
ИННОВАЦ, ЦАХИМ БОДЛОГЫН БАЙНГЫН ХОРООНЫ
03 ДУГААР САРЫН 30-НЫ ӨДӨР /ЛХАГВА ГАРАГ/-ИЙН
ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 
Н.Учрал: Эрхэм гишүүд ээ. Энэ өдрийн амар амгаланг айлтгая. 
 
Инновац, цахим бодлогын байнгын хорооны гишүүдийн олонх хүрэлцэн ирсэн тул өнөөдрийн хуралдааныг эхлүүлье. 
 
Хуралдааны ирцийг танилцуулъя. 29 дүгээр тойрог Г.Амартүвшин гишүүн ирсэн. 23 дугаар тойрог Э.Бат-Амгалан гишүүн чөлөөтэй. 28 дугаар тойрог Э.Батшугар гишүүн ирсэн. Н.Ганибал гишүүн орон нутагт томилолттой чөлөөтэй. 26 дугаар тойрог Х.Ганхуяг гишүүн ирсэн. 29 дүгээр тойрог Т.Доржханд гишүүн ирсэн. 18 дугаар тойрог Ц.Идэрбат гишүүн чөлөөтэй. 22 дугаар тойрог Б.Саранчимэг гишүүн ирсэн. 7 дугаар тойрог Ц.Сэргэлэн гишүүн ирсэн. 13 дугаар тойргийн Ч.Ундрам гишүүн ирсэн. Ж.Чинбүрэн гишүүн 23 дугаар тойрог ирсэн байна. 
 
Ингээд хуралдааны ирц бүрдсэн байна. Хуралдааны ирцийг танилцуулж дууслаа. 
 
Хуралдаанаар хэлэлцэх асуудлыг Та бүхэнд танилцуулъя. 
 
Хэлэлцэх асуудал Монгол Улсын 2021-2025 онд хөгжүүлэх таван жилийн үндсэн чиглэл, Монгол Улсын Засгийн газрын 2020-2024 оны үйл ажиллагааны хөтөлбөрийн 2021 оны хэрэгжилтийн талаар хэлэлцэнэ. 
 
Хэлэлцэх асуудал дээр саналтай гишүүд байна уу? Хэлэлцэх асуудал дээр саналтай гишүүд байхгүй байна. 
 
Хэлэлцэх асуудалд оръё. 
 
Хэлэлцэх асуудлын дарааллын дагуу Монгол Улсын 2021-2025 онд хөгжүүлэх таван жилийн чиглэл, биелэлт, Засгийн газрын 2020-2024 оны үйл ажиллагааны хөтөлбөрийн 2021 оны хэрэгжилтийг хэлэлцье. 
 
Ингээд хэлэлцэх асуудлыг танилцуулна уу хэмээн Улсын Их Хурлын гишүүн, Сангийн сайд Б.Жавхланг урьж байна. Б.Жавхлан гишүүн.
 
Б.Жавхлан: Баярлалаа. Улсын Их Хурлын Байнгын хорооны дарга, эрхэм гишүүд ээ, 
 
Улсын Их Хурлын 2020 оны 23 дугаар тогтоолоор баталсан Монгол Улсыг 2021-2025 онд хөгжүүлэх таван жилийн үндсэн чиглэлийн биелэлт, 24 дүгээр тогтоолоор баталсан Монгол Улсын Засгийн газрын 2020-2024 оны үйл ажиллагааны хөтөлбөрийн хэрэгжилтийг хуулийн хугацаанд гарган Засгийн газрын хуралдаанаар хэлэлцэн Улсын Их Хуралд өргөн мэдүүлсний дагуу танилцуулж байна. 
 
Засгийн газар 2020-2024 оны үйл ажиллагааны хөтөлбөрийг хэрэгжүүлэх арга хэмжээний төлөвлөгөөг Засгийн газрын 2020 оны 12 дугаар сарын 09-ний өдрийн 203 дугаар тогтоолоор батлан хэрэгжүүлж байна. 
 
Засгийн газрын үйл ажиллагааны хөтөлбөрийн хэрэгжилтийг Засгийн газрын 2020 оны 206 дугаар тогтоолоор батлагдсан бодлогын баримт бичгийн хэрэгжилт, захиргааны байгууллагын үйл ажиллагаанд хяналт шинжилгээ, үнэлгээ хийх нийтлэг журмын дагуу хүрсэн түвшинг хүрэх түвшинтэй нь харьцуулан бодит гүйцэтгэлийг гаргахад 2021 оны байдлаар 74.5 хувь, харин өссөн дүнгээр 19.5 хувийн хэрэгжилттэй байна. 
 
2020 онд мөрийн хөтөлбөрийг хэрэгжүүлэх арга хэмжээний төлөвлөгөө боловсруулахдаа цар тахлын үе цаашид үргэлжлэх төлөвтэй байсан учир 2021 онд зураг төсөл боловсруулах, судалгаа хийх, төсөв батлуулах, эхлүүлэх зэрэг бэлтгэл ажил хангах зорилт, арга хэмжээг түлхүү төлөвлөсөн нь мөрийн хөтөлбөрийн хэрэгжилт өндөр гарахад нөлөөлсөн байна. 
 
Хөтөлбөрийн хэрэгжилтийг бодлого тус бүрээр явуулбал КОВИД-19 халдварт цар тахлаас үүдэлтэй нийгэм, эдийн засгийн хүндрэлийг даван туулах бодлого 88 хувь, хүний хөгжлийн бодлого 78 хувь, эдийн засгийн бодлого 70 хувь, засаглалын бодлого 76 хувь, ногоон хөгжлийн бодлого 65 хувь, нийслэл ба бүс, орон нутгийн хөгжлийн бодлого 79 хувь нь тус тус хэрэгжилттэй байна. 
 
Монгол Улсыг 2021-2025 онд хөгжүүлэх таван жилийн үндсэн чиглэлд 9 зорилго, 47 зорилтын хүрээнд 2021-2025 онд 243 арга хэмжээг хэрэгжүүлэхээр баталсан бөгөөд 2021 оны явцын дундаж үнэлгээ 79.3 хувийн биелэлттэй байна. 
 
Монгол Улсыг 2021-2025 онд хөгжүүлэх таван жилийн үндсэн чиглэл, Засгийн газрын үйл ажиллагааны хөтөлбөрийн хүрээнд үр дүнтэй хэрэгжиж байгаа томоохон зорилт, арга хэмжээнээс дурдвал, Засгийн газраас цахилгаан, дулааны эрчим хүч, дулааны уур хэрэглэсний төлбөр, цэвэр, бохир усны үйлчилгээний төлбөрийн тодорхой хувийг хариуцан төлсөн.
 
Хүүхдийн мөнгөн тэтгэмжийг 100 мянган төгрөгт хүргэж нэмэгдүүлэв. Иргэн бүрт 300 мянган төгрөгийн нэг удаагийн тэтгэмж, 2.2 сая насанд хүрэгчдэд 50 мянган төгрөгийн урамшуулал тус тус олголоо. 
 
Хүн амын короновируст халдварын эсрэг вакцины нэгдүгээр тунд 70 хувь, хоёрдугаар тунд 67 хувь, гуравдугаар тунд 32 хувь, дөрөвдүгээр тунд 3.4 хувийг хамруулаад байна. 
 
Цар тахал эхэлснээс хойш нийт 36 мянга 360 монгол иргэдээ эх оронд нь ирүүлэх ажлыг зохион байгууллаа. 
 
Эрүүл мэндээ хамгаалж, эдийн засгаа сэргээх 10 их наяадын цогц төлөвлөгөөний хүрээнд ажлын байрыг дэмжих зээлд 1.9 их наяд төгрөг, репо санхүүжилтийн зээлийн хүрээнд нийт 789.8 тэрбум төгрөг, ипотекийн хөнгөлөлтийн зээлийн хүрээнд 925.0 тэрбум төгрөг, хөдөө аж ахуйг дэмжих болон малчдыг дэмжих зээлийн хүрээнд 384.2 тэрбум төгрөг тус тус олгоод байна. 
 
2021 оны байдлаар 40 цэцэрлэг, 32 сургууль, 5 спорт заал, 12 дотуур байрыг ашиглалтад орууллаа. 
 
Дулааны IV цахилгаан станцын хүчин чадлыг 46 мегаваттаар өргөтгөх, Оюу Толгой төслийн гаднын хөрөнгө оруулагч талтай хэлэлцээр хийх ажлын явцад үр дүн гарч, хөрөнгө оруулагч тал өмнө нь үүссэн 2.3 тэрбум ам.долларын өрийг 100 хувь барагдуулж, ирээдүйд тооцогдох 22 тэрбум долларын өр үүсгэхгүй болсноор Оюу Толгой төслийн Засгийн газрын эзэмшлийн 34 хувь Монгол Улсад үнэ төлбөргүй ирэх боломжтой болсон. 
 
Мөн гүний уурхайн үйлдвэрлэлийг 2022 оны 01 дүгээр сарын 22-нд эхлүүллээ. 
 
Мөн цахим үйлчилгээний нэгдсэн e-mongolia системд төрийн 562 үйлчилгээг нэгтгэж, төрийн үйлчилгээг хөнгөн шуурхай, хүнд сурталгүй болгоход ихээхэн ахиц гарсан. 
 
Монгол Улс 2020 оны 11 дүгээр сарын 12-ны өдрөөс эхлэн 2 жилийн хугацаанд 7 удаа тогтоосон хатуу хөл хорионд нийт 79 хоногийг өнгөрөөж, бусад бүх цаг хугацаанд гамшгаас хамгаалах өндөржүүлсэн бэлэн байдалтай байлаа. 
 
Экспорт тасалдаж, олон улсын ачаа тээврийн эргэлт эрс удааширч, хичээл сургууль танхимаар хичээллэх боломжгүй болж, үйлчилгээний бүхий л газрууд үүд хаалгаа барьж, 200 гаруй мянган ажлын байр эрсдэлд орж, эдийн засаг 1992 оноос хойш анх удаа 5.3 хувь хүртэл агшиж. Улсын төсвийн орлого 23 хувиар тасарсан нэн хүнд цаг үеийг даван туулж, Засгийн газраас цар тахлын үеийн эдийн засгийг эрчимжүүлэх, эдийн засгийн тусгаар тогтнол, бие даасан байдлыг ханган бэхжүүлэх “Алсын хараа-2050” Монгол Улсын урт хугацааны хөгжлийн бодлого хэрэгжих суурь нөхцөлийг бүрдүүлэх, хөгжлийг хязгаарлагч хүчин зүйлийг цаг алдалгүй шийдвэрлэх зорилго бүхий шинэ сэргэлтийн бодлогыг хэрэгжүүлж эхлээд байна. 
 
Та бүхэнд Монгол Улсыг 2024-2025 онд хөгжүүлэх таван жилийн үндсэн чиглэл, Засгийн газрын 2020-2024 оны үйл ажиллагааны хөтөлбөрийн 2021 оны хэрэгжилтийн явцын тайлан хавсралтуудын хамт хүргүүлээд байгаа. 
 
Байнгын хорооны хуралд салбарын сайд, яамдын Төрийн нарийн бичгийн дарга, газрын дарга нар ирсэн байгаа тул Та бүхний асуултад хариулахад бэлэн боллоо. 
 
Анхаарал тавьсанд баярлалаа. 
 
Н.Учрал: Б.Жавхлан сайдад баярлалаа. 
 
Өнөөдрийн хуралдаанд хүрэлцэн ирсэн ажлын хэсгийн гишүүдийг танилцуулъя. 
 
Монгол Улсын Засгийн газрын гишүүн, Сангийн сайд бөгөөд Эдийн засгийн хөгжлийн сайдын үүрэг гүйцэтгэгч Б.Жавхлан, Боловсрол, шинжлэх ухааны сайд бөгөөд Цахим хөгжил, харилцаа холбооны сайдын үүрэг гүйцэтгэгч Л.Энх-Амгалан, Боловсрол, шинжлэх ухааны дэд сайд Г.Ганбаяр, Эдийн засаг, хөгжлийн дэд сайд С.Наранцогт, Монгол Улсын Ерөнхий аудиторын орлогч Я.Сарансүх, Үндэсний аудитын газрын аудитын гуравдугаар газрын захирал Д.Энхболд, Үндэсний аудитын газрын Хөгжлийн бодлого, төлөвлөлтийн газрын захирал, тэргүүлэх аудитор Б.Бундхорол, Цахим хөгжил, харилцаа холбооны яамны Бодлого, төлөвлөлтийн газрын дарга Ж.Гантогоо, Цахим хөгжил, харилцаа холбооны яамны Төрийн захиргаа, удирдлагын газрын дарга Б.Жавхлан, Цахим хөгжил, харилцаа холбооны яамны Цахим хөгжил, бодлогын хэрэгжилтийг зохицуулах газрын дарга Б.Билэгдэмбэрэл, Эдийн засгийн хөгжлийн яамны Хөгжлийн нэгдсэн бодлогын газрын дарга Ж.Ганбаяр, Засгийн газрын Хэрэг эрхлэх газрын Хяналт-шинжилгээ, үнэлгээ, дотоод аудитын газрын дарга Э.Бат-Идэр, Засгийн газрын Хэрэг эрхлэх газрын Хяналт-шинжилгээ, үнэлгээ, дотоод аудитын газрын референт С.Нямбаяр, референт Д.Бямбадулам, Боловсрол, шинжлэх ухааны яамны Шинжлэх ухаан, технологи, инновацын бодлого хэрэгжилтийг зохицуулах газрын дарга Д.Баттогтох, Тагнуулын Ерөнхий газрын Мэдээллийн аюулгүй байдлын хэлтсийн дарга Д.Ганзориг, Шинжлэх ухаан, технологийн сангийн захирал Д.Одгэрэл, И-Монгол академийн захирал Л.Энхбат, Үндэсний дата төвийн захирал М.Баттулга гэсэн холбогдох албан тушаалтнууд өнөөдрийн хуралдаанд хүрэлцэн ирсэн байна. 
 
Ингээд нийгэм, эдийн засгийн таван жилийн үндсэн чиглэлийн танилцуулгатай холбогдуулж ажлын хэсгийн гишүүдээс асуух асуулттай гишүүдийн нэрсийг авъя. Асуулттай гишүүд байна уу? Ч.Ундрам гишүүнээр асуултыг тасаллаа. 
 
Б.Саранчимэг гишүүн.
 
Б.Саранчимэг: Баярлалаа. 
 
Тэгэхээр өнөөдөр бид Монгол Улсын энэ хөгжлийн таван жилийн үндсэн чиглэл, Засгийн газрын ажиллагааны хөтөлбөрийн 2021 оны хэрэгжилтийг хэлэлцэж байгаа. Тэгээд эдийн засаг болоод энэ КОВИД-ын цар тахал, ийм хэцүүхэн нөхцөл байдалд энэ асуудлууд хэрэгжсэнийг бас ойлгож байгаа. 
 
Тэгээд энэ гүйцэтгэлтэй холбоотойгоор тодруулж асуух зүйл байна. Нэгд, энэ таван жилийн үндсэн чиглэлийн гүйцэтгэлд хийсэн тайланг ухаалаг засаглалын хүрээнд 4 арга хэмжээ авахаар. Энэ хэрэгжилт нь 62.5 буюу ухаалаг бүтцийн хүрээнд ажиллагааны явц 83.3 гэсэн байна. “Цахим Монгол” арга хэмжээ 100 хувь гэсэн ийм хэрэгжилттэй дүгнэсэн байна. 
 
Тэгэхээр энэ цар тахлын амаргүй хэцүү нөхцөлд бүх л салбарт энэ цахим хөгжлийг нэвтрүүлэх, үүнийг түргэсгэх шаардлага бий болгосон. Цаг хугацаа өөрөө. 2021 оны арга хэмжээг хэрэгжүүлж байх үед яам батлагдаагүй байсан. Нэгдсэн удирдлага зохион байгуулалт бас хангалттай хэмжээнд байхгүй байсан. Одоо бол бас энэ яамтай болчихсон байгаа. 
 
Тэгэхээр миний тодруулж асуух гээд байгаа зүйл бол энэ ухаалаг засаглал, ухаалаг бүтэц, “Цахим Монгол” арга хэмжээнүүд энэ хөдөө орон нутаг, ялангуяа сумын түвшинд хэрэгжилт, хамрагдалт ямар байгаа вэ? 
 
Энэ сумын хэмжээнд яг хэрэгжүүлэхээр өөрсдөө ингээд тоног төхөөрөмж болоод одоо хүний нөөцийн хувьд бас хүндрэлтэй байдаг. 
 
Тийм учраас энэ арга хэмжээнүүдийг бүрэн хэрэгжүүлэх боломж байсан уу? Энэ нь цаашдаа бүрэн хэрэгжүүлэх тал дээр ямар арга хэмжээ авахаар төлөвлөж байгаа вэ? 
 
Дараагийн нэг асуудал бол энэ Засгийн газрын үйл ажиллагааны хөтөлбөрийн 2.1.6-д “Цахим Монгол” арга хэмжээг орон нутагт хийгдэх энэ эрүүл мэндийн салбарт нэвтрүүлэх, ялангуяа “цахим эрт илрүүлэг”, “эргэн дуудах” тогтолцоог бүрдүүлнэ гэсэн байгаа. 
 
Тэгэхээр энэ арга хэмжээний хүрээнд аймаг болоод нийслэлийн нэгдсэн эмнэлэг, зарим эмнэлгүүдийн энэ эрчимт эмчилгээний тасгуудын хооронд телемедициний сүлжээ байгуулах ажил хийгдсэн гэж бичигдсэн байна. 
 
Тэгэхээр миний энэ тодруулах гол асуудал бол аймгуудыг бодвол бас сумдад нарийн мэргэжлийн эмч маш их дутагдалтай байгаа. 
 
Тэгэхээр энэ сумд болоод нийслэл, аймгийн нэгдсэн эмнэлгүүдийн хооронд одоо энэ телемедициний сүлжээ бүрэн тогтоогдсон уу? Энэ ямархуу шатандаа явж байгаа вэ? Энэ асуултад хариулт авъя. Баярлалаа. 
 
Н.Учрал: Хэн хариулах вэ? Л.Энх-Амгалан сайд.
 
Л.Энх-Амгалан: Б.Саранчимэг гишүүний асуултад хариулъя. 
 
Эхнийх нь шинээр эмхлэн байгуулагдсан яамны зүгээс хийгдэж байгаа цахим үндэстэн болох цахим засаглалыг эрчимжүүлэх энэ чиглэл рүү бас бодитой ажлууд юу байна вэ. Хөдөө орон нутгийн анхан шатан дээр, сум дээр ер нь ямархуу ийм цахим шилжилтүүд явагдаж байна вэ гэдэг асуултууд асууж байх шиг байна. 
 
Ямар ч байсан 2021 он бол яг энэ мэдээлэл, технологийн салбарт буюу бидний цахим үндэстэн болохоор зорьж байгаа энэ цахим засаглалын салбарт маш том ийм үйл явдал болсон ийм он жил боллоо гэж дүгнэж байгаа юм. 
 
Нэгдүгээрт, мэдээж бид мэргэжлийн Байнгын хороотой болсон. Тийм ээ. Цахим бодлого, инновацын байнгын хороотой болсон. Ингээд манай Н.Учрал гишүүн маань бас Байнгын хорооны даргын хувьд яг энэ салбарын эрх зүйн шинэчлэл болох 4 том хуулийг бас санаачилж, баталж, ажлын хэсгээр ахалж ингээд Улсын Их Хурлаар бол одоо яг “Цахим Монгол” хөтөлбөр, одоо энэ цахим шилжилтийг хийх эрх зүйн томоохон шинэчлэлүүдийг хийсэн ийм жил боллоо гэж дүгнэж болно. 
 
Үүний үндсэн дээр 2022 оны улсын төсвийн хуулийг бас Улсын Их Хурал баталж өгсөн. Энэ дээр шинээр Монгол Улсад хоёр яам эмхлэн зохион байгуулсан. Үүний нэг нь энэ Цахим бодлогын яам байгаа. Цахим бодлого, харилцаа холбооны яам шинээр зохион байгуулагдсан байгаа. 
 
Ингээд шинээр байгуулагдсан яам бол яамны стратеги төлөвлөгөө, бүтцийн өөрчлөлтийн хөтөлбөрүүд гэх мэтчилэнгээр томоохон бодлогын бичиг баримтуудаа бас гаргаж Монгол Улсын Засгийн газраар батлуулсан байгаа. 
 
Өөр нэг асуудал энэ “E-Mongolia Academy”-ийг байгуулсан. Энэ “E-Mongolia Academy”-ийн хамгийн гол чиг үүрэг бол энэ хөдөө, орон нутагт байгаа хүний нөөцийн, тэр тусмаа мэдээлэл, технологийн хүний нөөцийн хомсдлоос үүдсэн энэ цахим шилжилтүүдийг хийхэд яг мэргэжил, арга зүйн туслалцаа өгөх ийм бүтэц, төрийн бүтэц бий болж байна гэсэн үг. 
 
Тэгэхээр ямар ч байсан эхний ээлжинд цахим аймаг, цахим жишиг аймаг гэж бид юуг ойлгох ёстой юм бэ. Энэ чиглэлээр яг юу хийх ёстой юм бэ.
 
Тэгээд аймгууд нь дамжаад яг сумууд руугаа ямар ямар, энэ төрийн үйлчилгээг цахим руу шилжүүлэхэд ямар ямар асуудлуудыг шийдэх ёстой вэ гэдэг нэг ийм чиглэлээр бид бас арга хэмжээнүүдийг зохион байгуулаад ингээд аймгуудаар явж байна. 
 
Сая 2022 онд нөгөө аймгийн Засаг дарга нартай хийдэг гэрээн дээр    нэг шинэ яам байгуулагдсан учраас энэ аймгийн Засаг дарга нартай хийсэн гэрээн дээр яг хөдөө орон нутаг, сая таны хэлсэн хөдөө, орон нутаг дээр байгаа энэ төрийн үйлчилгээг, тэр тусмаа энэ эрүүл мэнд, боловсролын төрийн үйлчилгээг яаж цахимжуулах вэ гэдэг чиглэл рүү бас нэлээн бодитой ажлуудыг энэ 2022 онд бас төлөвлөж хийхээр ингэж харж байгаа. 
 
Эрүүл мэндийн яамны тэр цахим шилжилт. Эрүүл мэндийн яамнаас байна уу? Тийм ээ. Эрүүл мэндийн яамны тэр чиглэлээр нэг мэдээллүүдийг өгчихөөч. Эсвэл хэн өгөх вэ? Хэн байна? Э.Бат-Идэр илүү дэлгэрэнгүй энэ мэдээллүүдийг өгчих. Тийм. 
 
Н.Учрал: Э.Бат-Идэр даргын микрофоныг өгье. 7.
 
Э.Бат-Идэр: Засгийн газрын Хэрэг эрхлэх газар Э.Бат-Идэр. Тэгээд Эрүүл мэндийн яам байхгүй учраас би энэ тайлан дээр ирсэн юунаас хариулт өгчихье. 
 
Тэгээд орон нутгийн эрүүл мэндийн байгууллагууд алсын зайн анагаах ухаан, телемедицин ашиглах боломжийг бүрдүүлнэ гэсэн энэ зорилтын хүрээнд 2021 онд 4 эрүүл мэндийн байгууллагад телемедицин нэвтэрсэн байна гэсэн ийм хүрэх түвшинтэй юм байна. 
 
Тэгээд энэ дээр хийгдсэн ажил бол эрчимт эмчилгээний тасгуудын хооронд телемедициний сүлжээ байгуулах үйл ажиллагааны хүрээнд Гэмтэл согог судлалын үндэсний төв, Улсын нэгдсэн төв эмнэлэг, Эх нялхас, Халдварт өвчин судлалын үндэсний төв, Цэргийн төв эмнэлэг зэрэг 6 эрүүл мэндийн байгууллагыг холбон үйл ажиллагаа нь жигдэрсэн байна. 
 
Мөн e-health программ хангамжид тулгуурлан 48 эрүүл мэндийн байгууллага дүрс архивлан хадгалах системийг суурилуулан ашиглаж байна гэсэн байна. 
 
Н.Учрал: Л.Энх-Амгалан сайд. 
 
Л.Энх-Амгалан: Б.Саранчимэг гишүүн ээ, нэг том бидэнд олдсон том боломж гэвэл нөгөө бидний хамгийн том эрсдэл байсан энэ КОВИД. Тийм ээ. Ийм учраас энэ КОВИД-ын үеэр бас энэ хамгийн том цахим шилжилтийг хийсэн салбарууд бол эрүүл мэнд, боловсролын салбар гэж ойлгож болно. 
 
Тэгэхээр үндсэндээ e-mongolia платформд яг өнөөдрийн байдлаар 650 төрийн үйлчилгээг хамруулсан байгаа. Ингээд 2022 оны төлөвлөгөөгөөр нийт 1200 орчим энэ төрийн үйлчилгээ, цахим шилжилтийг e-mongolia платформ дээр тавих бас ийм томоохон ажлуудын хүрээнд хийгдэж байгаа. 
 
Тэгэхдээ бид нэгэнт ийм бодлогын яам байгуулагдсан учраас өнгөрсөн хугацаанд ер нь мэдээлэл, технологийн салбарт төрөөс хийсэн хөрөнгө оруулалтууд ер нь хэр зэрэг өгөөжтэй болсон юм бэ гэдэг талаар нэг ийм аудит хийх ийм зайлшгүй шаардлага байгаа юм билээ. Энэ яамнаас ч өгсөн, Байнгын хорооноос ч өгсөн ийм чиглэлүүд байгаа. 
 
Тэгэхээр яг нэг жишээ аваад хэлэхэд үндсэндээ одоо энэ гадаадын зээл, тусламжаар 250 орчим сая долларын хөрөнгө оруулалтуудыг бид авсан байгаа юм. Мэдээлэл, технологийн салбарт. Одоо манай яамд гэсэн үг шүү дээ. 
 
Тэгээд энэ мөнгө бол бас бага мөнгө биш. Тэгээд буцаад манай байгууллага хоорондын нэг амбицаас шалтгаалаад ингээд энэ маш их ийм хөрөнгөөр хийгдсэн шилэн кабел, программ хангамжууд гэх мэтчилэнгээр үүнийг хоорондоо яг ийм давхардалгүйгээр ашиглах хамгийн зөв хувилбарууд юу байх вэ гэдэг чиглэлээр бид нэлээн ийм бодлогын арга хэмжээ авах зайлшгүй шаардлагууд бас байгаад байгаа юм билээ. 
 
Тийм учраас энэ эрүүл мэндийн салбарт. Энэ чинь бас Хятадын буцалтгүй тусламжаар, хөнгөлөлттэй зээлээр бас нэлээн том хэмжээний юу авсан, зээл хэрэгжсэн. Энэ нь өнөөдөр бас яг 100 хувь бид ингээд үүнийг татчихсан шилэн кабелийн холболт буюу тэрийгээ дамжсан энэ программ хангамж, тоног төхөөрөмжүүдийнхээ ашиглалтыг бид 100 хувь хүргэж чадаж байна уу гэвэл энэ бас нэлээн том асуултын тэмдэг гэж харж байгаа юм. 
 
Тэгэхээр цаашдаа 2022 онд яг энэ Цахим яам болон шинээр эмхлэн зохион байгуулагдсан “E-Mongolia Academy” бол энэ рүү байгууллагынхаа үйл ажиллагааг нэлээн төвлөрүүлж ажиллах ийм төлөвлөгөөтэй л байна гэсэн үг. Тийм. 
 
Н.Учрал: Л.Энх-Амгалан сайдад баярлалаа. Б.Саранчимэг гишүүн тодруулъя. 
 
Б.Саранчимэг: Тэгэхээр өнөөдөр бид 2021 оны Засгийн газрын үйл ажиллагааны хөтөлбөрийн хэрэгжилтийг ярьж байгаа, хэлэлцэж байгаа. 
 
Тэгэхээр “Цахим Монгол” арга хэмжээ өнөөдөр 100 хувийн хэрэгжилттэй гэж орж ирсэн байгаа юм. Тэгэхээр энэ дээр би тодруулж асуугаад байгаа юм. 
 
Нийслэл, аймгийн нэгдсэн эмнэлгүүд сумдтайгаа энэ телемедицний сүлжээ холбоог тогтоосон уу? Энэ дээр тоног төхөөрөмж ингээд ажиллахад хүний нөөц нь бас бүрдсэн үү? Энэ нарийн мэргэжлийн эмч нарыг ингээд очоод ажиллуулах, ялангуяа бас энэ цахим эрт илрүүлэг, эргэн дуудах тогтолцоог бүрдүүлнэ гэсэн байгаа. Энэ дээрээ нэг тодруулаад хэлээд өгөөч. 
 
Н.Учрал: Л.Энх-Амгалан сайд.
 
Л.Энх-Амгалан: Монгол Улсын Засгийн газраас иргэн бүрээ жилд нэг удаа эрт илрүүлэгт хамруулна гэдэг л маш том зорилт дэвшүүлж байгаа. 
 
Энэ зорилтын хүрээнд энэ хавар эхэлж нөгөө хүн амынхаа эрсдэлтэй бүлгүүдээс хамруулж ингээд энэ эрт илрүүлгийг зохион байгуулахаар бас ингээд ажиллаж байгаа. 
 
Энэ бол ингээд шууд бас яг тухайн суман дээр нь очоод, аймаг дээр нь очоод хүн хүнтэйгээ бүртгээд тэр үйлчилгээг үзүүлэхэд хамгийн том платформ бол өнөөдөр энэ эрүүл мэндийн салбарт бий болчихсон байгаа энэ платформыг л ашиглах юм билээ. Ер нь бол. 
 
Тэгэхээр одоо яг бусад аймгуудад зүгээр ямар байгаа юм бүү мэд. Гэхдээ ямар ч байсан Хөвсгөл аймгийн хэмжээнд яг энэ 23 сум, 120-иод баг байдаг юм. Хөдөөгийн багууд байдаг юм. Би нэг жишээ авч ярьж байна шүү дээ. Нэг аймгийн. Тийм ээ. Тэгэхээр энэ нь үндсэндээ телемедицинээр өнөөдөр холбогдчихсон. 
 
Тэгэхээр багууд нь өнөөдөр сумтайгаа, сумууд нь аймагтайгаа, аймгууд нь нөгөө бидний хоёр дахь болон гурав дахь шатны эмнэлгүүдтэйгээ. Одоо ингээд энэ дэд бүтцүүд бий болчихсон. 
 
Н.Учрал: Асуултууд ойлгомжтой байгаа. Энэ Цахим хөгжлийн яамныхан бас хариулах ёстой шүү. 
 
Одоо энэ эдийн засгийн форум зохион байгуулагдаад байна. Форум болгон дээр төр, хувийн хэвшлийн түншлэлийг ярьж байгаа. 
 
Тэгэхээр төр хувийн хэвшлийн түншлэлээр сайжруулах гол салбар энэ харилцаа холбоо, мэдээлэл технологийн салбар. Гэтэл өөрсдөө программ хангамж нэвтрүүлдэг компани байгуулаад өрсөлдөж чадахгүй нь ээ гэдгийг хувийн хэвшил байнга ярьж хэлж байгаа. 
 
Тийм учраас наад эдийн засгийн чиглэл дотор чинь 7.5.2 дээр “мэдээлэл технологи, харилцаа холбооны систем, техник хэрэгсэл, программ хангамжийн, үндэсний үйлдвэрлэлийг дэмжсэн тогтолцоог бүрдүүлнэ.” гэж заасан. Гэтэл яг энэ сая гишүүдийн яриад байгаа асуултад тодорхой хариулах ёстой шүү. Энэ яамныхан.
 
Та нар бол бодлогоо л барьж ажиллах ёстой. Бодлого бол төр, хувийн хэвшлийн түншлэл дээрээ л явна. Үгүй бол энэ хувийн хэвшилтэйгээ өрсөлдсөн байдал чинь үргэлжилсээр л байна. Ялангуяа энэ цахим эрүүл мэндийн хэрэгжиж байгаа төслүүд дээр бид Ж.Чинбүрэн гишүүнээр ахлуулсан ажлын хэсэг байгуулсан. Засгийн газарт чиглэл өгсөн. Дахиад одоо нөгөө e-Clinic, e-Health гээд. Тийм ээ. Хоёр программ нэвтрээд хоорондоо ойлголцдоггүй. 
 
Тэгээд сүүлдээ энэ чинь төр өөрөө хувийн хэвшилтэйгээ өрсөлддөг болох юм уу. Ямар ч интеграц хийж чадахгүй ийм байдалтай байгаа шүү дээ. Тэгээд эргэж харахгүй болохгүй нь ээ. 
 
Тэгэхээр Та бас тэр дээр нь тодруулга өгчих. Эрүүл мэндийн салбарт тулгамдаад байгаа асуудал бол энэ. Адилхан программ хангамжийг хоёр талаас нэвтрүүлж хөгжүүлээд байна. Энэ асуудлыг хэрхэн шийдэх вэ? Яам юу гэж үзэж байгаа юм бэ? Энэ цахим эрүүл мэндтэй холбоотой хоёр программ хангамж нь хоёулаа ингээд зэрэгцээ яваад байгаа. Нэгтгэж ажиллах юм уу, ажиллахгүй юм уу гэдэг асуултад иргэд болоод энэ эрүүл мэндийн салбарт ажиллаж байгаа ажилтан, албан хаагчид их төөрөгдөж байгаа шүү дээ. 
 
Л.Энх-Амгалан сайд.
 
Л.Энх-Амгалан: Нэгэнт цахим хөгжлийн бодлогын яам байгуулагдсан учраас яам бол бодлогынхоо л ажлыг хийх ёстой. Тийм ээ. Түүнээс биш ингээд юу гэдэг юм, өөрсдөө ийм аж ахуйн ажил гэдэг юм уу хувийн хэвшилтэйгээ өрсөлдөөд яваад байх ийм юу бол байхгүй. Мэдээж энэ аль ч ойлгомжтой. Ганцхан мэдээлэл, технологийн салбарт ч биш бүх салбарууд талаас ийм юу байгаа. Бодлогын зохицуулалтууд хийгдэж таарна. 
 
Миний ойлгож байгаагаар “E-Mongolia Academy”-ийг байгуулсан гол асуудал бол өнөөдөр энэ бусад салбарууд дээр бий болчихсон байгаа төр, хувийн хэвшлийн одоо энэ сайн түншлэлийг дэмжих ийм хамгийн зөв бүтэц байх ёстой л гэж ойлгож байгаа юм. Түүнээс биш “E-Mongolia Academy” гэдэг академи нь өөрөө программ бичээд ийм программ хангамжийн компаниудтай өрсөлдөөд байж болохгүй шүү дээ. 
 
Тэгэхээр ерөнхийдөө яг юу ажиглагдсан гэхээр ийм юм билээ. Манайхан салбар бүр өөрсдөө мэдээлэл, технологийн нэг ийм төвтэй, компаниудтай болчихсон. Компаниудтай болчихсон. Тэгээд ингээд эд нар нь хоорондоо яг ингээд ийм яг төрийн компаниудын хоорондын ажлын…/минут дуусав/
 
Н.Учрал: Ц.Сэргэлэн гишүүн. 
 
Ц.Сэргэлэн: Баярлалаа. Би асуулт гэхээсээ илүүтэй санал, ер нь үг хэлье гэж бодож байна. 
 
Саяхан Улсын Их Хурлаар батлагдсан эдийн засгийн сэргэлт, шинэ сэргэлтийн бодлогуудын асуудал одоо ид яригдаж байна. Энэ эдийн засгийн форумууд хийгдээд өнгөрсөн долоо хоногийн. Үгүй ээ биш, энэ чинь энэ долоо хоногт байна уу, боомтын сэргэлтийн асуудал яригдлаа. 
 
Тэгээд энэ боомтын сэргэлтийн асуудал яригдаж байхад Сангийн сайдын илтгэлд дурдагдаж байсан. Хилийн боомтуудын зөөлөн дэд бүтцийг боловсронгуй болгох иж бүрэн цогц арга хэмжээ авч хэрэгжүүлнэ гээд. Тэгээд энэ зөөлөн дэд бүтэц гэдэг дотор бүх хилийн боомтуудыг шилэн кабелаар холбох мэдээлэл, технологийн хамгийн сүүлийн үеийн гэдэг юм уу, өндөр технологийг нэвтрүүлэх ажлууд багтаж байгаа. 
 
Тэгэхээр энэ e-mongolia, цахим шилжилт гэх мэтчилэн энэ олон төсөл хөтөлбөрүүд, бодлогын шинжтэй арга хэмжээнүүд хэрэгжиж байгаа. Tнэ Шинэ сэргэлтийн бодлоготойгоо, тэр дундаа энэ боомтын сэргэлтийн бодлоготой хэрхэн уялдаж байна вэ гэдгийг Та бүхэн минь сайн бодоорой. 
 
Мэдээж энэ хувийн хэвшил, мэдээлэл, технологийн хувийн хэвшлийн компаниудтай хамтарч хийх нь оновчтой гэж үзэж байна лээ. Гэхдээ энэ дотор манай яам, үүнийг хариуцсан яам өөрөө бодлогоороо хэрэгжүүлэх зайлшгүй хэд хэдэн асуудал бий гэдгийг би онцгойлон хэлье гэж бодсон юм. Яагаад гэвэл Монгол Улсын хил дээр, хилийн боомт дээр үйл ажиллагаа явуулдаг хил хяналтын байгууллагуудын мэдээллийн сүлжээ, программ хангамж бол нөгөө онц чухал мэдээллийн бааз агуулсан ийм мэдээллийн технологийн сүлжээ юмнууд байдаг. 
 
Тийм учраас үүнийг төр хийхээс өөр арга байхгүй шүү. Үүнийгээ та бүхэн минь ялгаж салгаж бас анхаараарай. Юм болгоныг бас төр, хувийн хэвшлийн түншлэлийн гэж байгаад бид энэ аюулгүй байдал талаасаа алдчих вий. 
 
Кибер аюулгүй байдлын тухай хууль батлагдаад удаагүй байна. Энэ Кибер аюулгүй байдлын тухай хууль дээр заасан зайлшгүй авч хэрэгжүүлэх ёстой олон чухал асуудлууд байгаа. 
 
Тэгэхээр би хамгаалалт талаас нь, аюулгүй байдал талаас нь анхаарч энэ асуудалдаа хандаарай гэдгийг л хэлэхийг хүссэн юм. Ялангуяа программ хангамж байж байгаа. Программ хангамж зохиох, хөгжүүлэлт хийхэд онцгой анхаарахгүй бол хувийн хэвшлээр хийлгэсэн программ хангамжууд эргээд бид өөрсдөө тэр хувийн хэвшилдээ хөтлөгдөөд, дөрлөгдөөд, тэгээд л мөнгө төлөхөөс өөр аргагүй болдог. Гэхдээ энэ дотор нөгөө аюулгүй байдал гэдэг юм чинь давхар яваад өгдөг. Ийм л байдал үүснэ шүү. Тэгээд үүнийг манай мэргэжлийн бодлогын яам нь онцгой анхаарч цаашдаа ажиллана биз дээ. 
 
Одоо энэ үндсэн чиглэл хэрэгжиж дуусахад бас нэг хоёр жилийн хугацаа байж байна. Энэ хугацаан дотор хуулийг хэрэгжүүлэх чиглэлээр олон ажлууд төлөвлөгдөж байгаа гэж би ойлгож байгаа. Энэ ажлуудаа амжилттай хийнэ гэдэгт ч итгэж байна. Баярлалаа. Асуулт алга.
 
Н.Учрал: Ц.Сэргэлэн гишүүн бас тодорхой санал хэллээ. 
 
Тэгээд өнөөдөр бас ажлын хэсэг ирсэн юм чинь тодруулаад хэлэх нь зөв байх. 
 
Тэр 5 дугаар сарын 01-ний өдрөөс Кибер аюулгүй байдлын хууль хэрэгжиж эхэлнэ. Тэгээд онц чухал мэдээллийн дэд бүтэцтэй байгууллагуудын аюулгүй байдлыг “Үндэсний төв”, Тагнуулын ерөнхий газар хариуцаж ажиллах ёстой. 
 
Тэгээд энэ хуулиар “Нийтийн төв”, “Үндэсний төв” хоёр байгуулагдах ёстой. 5 дугаар сарын 01-нээс. Энэ бэлтгэл ажил ер нь хэрхэн хангагдаж байгаа вэ? Онц чухал мэдээллийн дэд бүтэцтэй байгууллагуудын аюулгүй байдлыг манай төрийн байгууллага хариуцах ёстой шүү дээ. Тэр “Үндэсний төв” байгууллага бэлтгэл хийгдэж байна уу? Онц чухал мэдээллийн дэд бүтэцтэй байгууллагуудынхаа жагсаалтыг Засгийн газраар оруулж батлуулсан уу? 
 
Одоо кибер халдлагад өртөж байгаа дээр иргэд маань, аж ахуйн нэгжүүд маань өртөж байгаа. Үүнтэй гомдол, саналаа илэрхийлэх боломжтой “Нийтийн төв” байгуулагдах ёстой. Энэ “Нийтийн төв”-ийн ажил хэрхэн хийгдэж байгаа вэ гэдэг талаар мэдээлэл өгөх үү? 
 
Тагнуулын ерөнхий газар Д.Ганзориг дарга. 3 дугаар микрофон. Тэгээд дараа нь Л.Энх-Амгалан сайд.
 
Д.Ганзориг: Та бүхэнд энэ өдрийн мэндийг хүргэе. Тагнуулын ерөнхий газрын Мэдээллийн аюулгүй байдлын газрын хэлтсийн дарга Д.Ганзориг илтгэж байна. 
 
Тэгэхээр Кивер аюулгүй байдлын тухай хуулиар “Үндэсний төв” бол Тагнуулын ерөнхий газрын бүтцэд ажиллахаар заасан байгаа. 
 
Тэгэхээр бид төрийн мэдээлэл, харилцаа холбооны аюулгүй байдлыг хангах чиг үүргийнхээ хүрээнд төрийн мэдээллийн нэгдсэн сүлжээг 2012 оноос үе шаттайгаар зохион байгуулаад яг энэ тусгайлсан чиг үүрэгтэй байгууллага болон төрийн мэдээллийн нэгдсэн сүлжээнд холбогдсон байгууллагуудын кибер аюулгүй байдлыг ханган ажиллаж байгаа. 
 
Кибер аюулгүй байдлын тухай хууль хэрэгжсэнээр энэ төрийн мэдээллийн нэгдсэн сүлжээнд холбогдсон байгууллагын тоог шинэчлэн Засгийн газраар батлуулна. Мөн онц чухал мэдээллийн дэд бүтэцтэй байгууллагын жагсаалт гарч байгаа. 
 
Тэгэхээр манай “Үндэсний төв” бол онц чухал мэдээллийн дэд бүтэцтэй төрийн өмчит хуулийн этгээдийн кибер аюулгүй байдлыг хангахаар хуульд туссан байгаа. 
 
Тэгэхээр бид холбогдох бэлтгэл, “Үндэсний төв”-ийн судалгаа, тооцоог нарийвчлан гаргаад ажиллаж байгаа. 
 
Мөн Ерөнхий сайдын 13 дугаар захирамжийн дагуу энэ хуулийг хэрэгжүүлэх дүрэм, журам, төлөвлөгөө, мөн “Үндэсний төв”-ийн дүрэм, журам, “Үндэсний төв”-д дээр тавигдах шаардлага, Кибер аюулгүй байдлын үндэсний стратеги гээд энэ бодлогын бичиг баримтуудыг эцэслэн боловсруулаад Цахим хөгжил, харилцаа холбооны яам руу өнөөдөр хүргүүлж байгаа. 
 
Н.Учрал: Л.Энх-Амгалан сайд тодруулна. 
 
Л.Энх-Амгалан: Саяын мэдээлэл дээр нэмээд хэлэхэд нийтдээ 37 ийм журам, аргачлал боловсруулагдах ёстой юм билээ. 37. Яг энэ нөгөө 4 хуулийн хэрэгжилтийг хангахад. 
 
Тэгээд энэ 02 сарын 17-нд Ерөнхий сайдын захирамжаар энэ цахим хөгжлийн харилцаа холбооны үүрэг гүйцэтгэгчээр ахлуулаад Х.Нямбаатар сайд бас дэд ажлын хэсгийн ахлагчаар нь ороод ингээд энэ ажлын хэсэг байгуулагдаад. Одоо ямар ч байсан тэр 4 хуулийн хүрээнд хэрэгжих ёстой энэ журмууд боловсруулагдаад. Өнөөдөр үндсэндээ нэлээн журмууд нь боловсруулагдаад дуусаж байгаа нэг ийм юу байна. 
 
Хоёр долоо хоногийн өмнө бид бас Засгийн газрын хуралдаанаар ороод ерөнхийдөө энэ кибер аюулгүй байдлын энэ төвүүд нь яг ямархуу хэлбэрээр байх ёстой юм бэ гэдэг талаар ерөнхий ойлголтуудыг бас ингээд Засгийн газрын хуралдаан дээр танилцуулахаар орж мэдээлэл өгсөн байгаа. 
 
Тэгээд Засгийн газрын тэмдэглэл гарч ирэхээр үүний дагуу авч хэрэгжүүлэх ажлууд нэлээн тодорхой болно гэж бодож байна. Тийм. 
 
Н.Учрал: Баярлалаа. Ч.Ундрам гишүүн.
 
Ч.Ундрам: Та бүхэнд энэ өдрийн мэндийг хүргэе. 
 
Монгол Улсыг 2021-2025 онд хөгжүүлэх таван жилийн үндсэн чиглэлийн гүйцэтгэлийн тайланг бид өнөөдөр ярьж байна. 
 
Тэгэхээр өнгөрсөн хугацаанд Харилцаа холбоо, мэдээллийн технологийн газрын хийсэн ажил, тэгээд сая байгуулагдсан Цахим хөгжлийн яам гээд ихэнх нь энэ өмнөх газартай холбоотой гэж ойлгож байгаа. 
 
Нэгдүгээр асуулт. Энэ мэдээллийн технологийн салбарыг дэмжиж эдийн засагт оруулах хувь нэмрийг нэмэгдүүлнэ гэсэн ийм зорилт тавиад тэгээд тодорхой ажлууд хийсэн. Эдийн засаг, хөгжлийн яамнаас үнэлгээ нь 50 хувь гэсэн байна л даа. Энд юу хийсэн бэ гээд харахаар хэлэлцүүлэг хийсэн юм байна. Судалгаа, экспод оролцсон, сэтгүүлд танилцуулга гаргасан гээд 50 хувийн ажлаа ингэж. Одоо энэ ажлаа ингэж үнэлсэн байна.
 
Энэ зорилт чинь эдийн засагт оруулах хувь нэмрийг нэмэгдүүлнэ гэчихсэн байгаа юм. 
 
Тэгэхээр эдийн засагт хэр хэмжээний хувь нэмэр оруулсан юм бэ гэдгийг тоон үзүүлэлтээр хэлж өгөхгүй юу? Жишээлбэл, дотоодын нийт бүтээгдэхүүнд хэдэн хувийг энэ салбар эзэлдэг болсон юм бэ? Энэ экспо, сэтгүүлд танилцуулга хэвлүүлснээрээ ч гэдэг юм уу. Ингэж байж бид үр дүнгээ бодитой харах байх гэж бодож байна. 
 
Хоёрдугаарт, цахим засаглалыг хөгжүүлэх эрх зүйн орчин бүрдэж, хүн амыг өндөр хурдны интернэтийн сүлжээнд холбоно гээд энэ 5G технологийг нэвтрүүлэхтэй холбоотой тодорхой ажлууд эхэлж байгаа юм байна. Энэ хүрээнд 5G технологийг нэвтрүүлэхэд зах зээлийн бэлэн байдлыг тодорхойлох зөвлөх үйлчилгээ авч байгаа гэж байгаа юм. 
 
Тэгэхээр зах зээлийн бэлэн байдлыг тодорхойлно гэж байна. 5G нэвтрүүлэхийн тулд. Энэ яг ямар учиртай судалгаа юм бэ? Хэдэн төгрөгийн судалгаа юм. Ийм судалгааг хэн хийж өгдөг юм бэ? Энэ талаар мэдээлэл өгөөч ээ. 
 
Дараагийн 100 хувь хэрэгжсэн 2 ажил байгаад байгаа юм. Нэг нь болохоор төрийн байгууллага хоорондын болон төр, иргэний нийгэм, бизнесийн байгууллагуудын мэдээллийн солилцоо сайжирч, захиргааны зардал буурч, үйлчилгээний үр дүн сайжирна гэсэн ийм зорилт байгаад байгаа юм. 
 
Тэгэхээр энэ зардал хэдэн төгрөгөөр буурсан юм бол? Үйлчилгээний үр дүн нь хэдэн хувиар сайжирсан юм бол? Яагаад энэ 100 хувийн үнэлгээтэй гэж гарч ирж байгаа юм бэ? Нэг жилийн дотор ингээд 100 хувь ажлаа хийчихсэн юм уу? Одоо цаашаа бүр үүнээс цааш хийх ажил байхгүй гэж ойлгох юм уу гэсэн асуулт байна. 
 
Тэгээд хамгийн сүүлд энэ кибер аюулгүй байдалтай холбоотой сая бас гишүүд ярьж байна. Хууль нь батлагдсан. 5 сарын 01-нээс хэрэгжинэ гээд. Энэ дээр кибер халдлагатай тэмцэх чадавх дээшилсэн байна гээд. Дээшилсэн байна гээд зорилт байна шүү дээ. Тэгээд тэр нь 100 хувь гэчихсэн байна. 
 
Тэгэхээр шаардлагатай тоног төхөөрөмжөө бэлдчихсэн, хүний нөөцөө бэлдчихсэн, бүх юм чинь дээшилчихсэн 100 хувь байгаа гэж ойлгож болох уу? Ийм асуултууд байна. 
 
Н.Учрал: Л.Энх-Амгалан сайд.
 
Л.Энх-Амгалан: Яах вэ, Ч.Ундрам гишүүн ээ. Яг хэрэв нөгөө мэдээлэл, технологийн салбарын дотоодын нийт бүтээгдэхүүнд оруулж байгаа хэмжээ гэх юм бол энэ харилцаа холбооны компаниуд орчих юм бол их том болдог юм билээ. Одоо Мобиком, Юнител, Скайтел гээд. Эд нарын жилийн борлуулалтуудыг бид дотоодын. Бас мөн шүү дээ. Ер нь дотоодын нийт бүтээгдэхүүний нэг хэсэг мөн. 
 
Тэгэх юм бол энэ их том харагддаг. Яг IT-гийн салбар гэдэг юм уу, яг мэдээлэл, технологийн программ хангамжийн чиглэлийн IT-гийн чиглэлээр явуулж байгаа компаниуд бол одоо яг идэвхтэй явуулж байгаа компаниуд бол 400 орчим компани байна гэсэн нэг ийм судалгаа байгаад байна. Нийт бүртгэлд 5 мянга орчим мэдээлэл, технологийн чиглэлээр үйл ажиллагаа явуулдаг компани байдаг. Байнгын идэвхтэй үйл ажиллагаанууд нь бол 400 орчим компани гээд. 
 
Тэгээд яг харилцаа холбооных нь салбарын оператор компаниудын орлого нь дотоодын нийт бүтээгдэхүүнд үзүүлж байгаа орлого бол нэлээн өндөр. Яг нөгөө программ хангамжийн чиглэлийн компаниудын борлуулалт бол тэд нартай харьцуулахад харьцангуй бага. 
 
Хоёрт нь, e-mongolia гэж энэ платформ бий болоод эдийн засагт ямар үр өгөөж өгчхөв гэж. Урьдчилсан нэг тооцоо гарсан юм байна лээ. Өнөөдрийн байдлаар ямар ч байсан 650 орчим төрийн үйлчилгээ e-mongolia энэ системд орсноор өнгөрсөн 1.5 жилд 70 тэрбум байх аа. Тийм ээ. Түрүүчийн долоо хоногт зохион байгуулсан төрийн бүтээмжийн энэ хэлэлцүүлэг дээр 70 тэрбум орчим төгрөгийн төрийн тодорхой хэмнэлт гаргасан байна. 650 үйлчилгээг цахимд шилжүүлснээр ойролцоогоор 70 тэрбум орчим төгрөгийн төсвийн хэмнэлтүүд гаргасан байна гэсэн нэг ийм тооцоо судалгаанууд бас гарсан байгаа. Тийм.
 
Тэгэхээр энэ тоогоороо л харах ёстой байх л даа. Нэгд.
 
Хоёрт болохоор, энэ зарим 100 хувийн гүйцэтгэлтэй ажлууд бол энэ чинь нийт 2020-2024 онд хэрэгжүүлэх арга хэмжээ чинь нийт 8 зорилт, 28 арга хэмжээ байгаад байдаг. 
 
Тэгэхээр зарим арга хэмжээ бол нөгөө судалгаа хийнэ, бодлогынхоо нөгөө чиг баримжаа, бодлогоо тодорхойлно энэ тэр гэсэн тийм бодлогын зорилтууд илүү нөгөө хууль нь хэрэгжээд гарчихсан. Хөтөлбөрүүд нь, цахим үндэстэн болох хөтөлбөрүүд нь Засгийн газраар батлагдаад гарчихсан юмнуудыг бол бид яг гүйцэтгэлийн 100 хууль л гэж үнэлнэ шүү дээ. Тийм ээ. 
 
Энэ чинь зөвхөн нөгөө 2021 оноороо тасалж харж байгаа учраас 2021 ондоо төлөвлөсөн тэр ажлуудын гүйцэтгэлүүд бас ийм байгаа шүү гэж бас хэлье. 
 
Тэр 5G-гийн хөдөө орон нутагт байгаа одоогийн энэ сүлжээний нөхцөл байдал бол яг энэ жил бол 5 суманд ороод, 5 суманд шилэн кабел орчих юм Монгол Улсын 330 сум бол яг бүгдээрээ шилэн кабелаар холбогдох энэ боломжууд нь нээгдэж байгаа юм билээ. Нэгд.
 
Хоёрт. Асуудал юундаа байна вэ гэхээр ашигтай газруудад нь энэ операторууд орчихдог. Харилцаа холбооны операторууд орчихдог. Одоо алслагдсан багууд дээр нөгөө Жи-Мобайлийн. Одоо энэ чинь хэдэн жилийн өмнө бий болсон нөгөө сүлжээ юм бэ. Тийм ээ. Тэр сүлжээ бол одоо өнөөдөр үүргээ гүйцэтгэхээ больчихсон. Нөгөө 2G-гийн сүлжээ бол үүргээ гүйцэтгэхээ больчихсон.
 
Хөдөө орон нутагт байгаа алслагдсан энэ сум багууд дээр яг энэ 5G-ийн, 4G-ийг. Ядахдаа 5G биш юм гэхэд 4G-гийн сүлжээ оруулах ийм хэрэгцээ шаардлагууд маш их үүсэж байгаа юм билээ. Маш их үүсэж байгаа. 
 
Тэгээд үүнийг шийдэх нь хоёрхон эх үүсвэр байгаа юм. Нэг нь бол улсын төсвийн эх үүсвэр. Нөгөөдөх нь бол бүх нийтийн үүргийн сан гээд.
 
Бүх нийтийн үүрийн сан жилд 6 орчим тэрбум төгрөгийн эх үүсвэр гарч ирдэг. Өнгөрсөн хугацаанд, өнгөрсөн онд энэ 6 орчим тэрбум төгрөгөөр нийт 25 орчим алслагдсан цэгт сүлжээ орсон байгаа. 
 
Тэгээд цаашдаа хэрэв Монгол Улсыг яг үнэхээр 5G-гийн гэдэг юм уу, өндөр хурдны энэ юунд холбох хамгийн зөв шийдэл бол энэ сансрын холбоо байгаа. Сансрын холбоо.
 
Тэгэхээр Монгол Улс ер нь дунд бол урт хугацаанд өөрийн сансрын хиймэл дагуул хийлгэж байж л энэ асуудал шийдэгдэнэ. Тэгээд энэ хүрээнд нэлээн судалгаанууд хийгдээд одоо нэг 150 орчим сая доллар байх юм бол Монгол өөрийнхөө байрлал дээр өөрийн хиймэл дагуул хөөргөчих ийм боломжууд, тооцоо судалгаанууд гарч байгаа. 
 
Тэгээд удахгүй бас энэ Засгийн газрын хуралдаанд орж энэ танилцуулагдана.
 
Яах вэ, зүгээр шийдлүүд бол байгаа. Star Link гээд нөгөө бас тодорхой манай дээр байгаа…/минут дуусав/
 
Н.Учрал: Гишүүд кибер аюулгүй байдалтай холбоотой тодорхой асуултыг асуусан шүү. 
 
Сая тэр “Үндэсний төв”-ийн ажил явагдаад ингээд Засгийн газраар сая орсон юм байна шүү дээ. Тэгэхээр “Нийтийн төв” гэж байгуулагдах ёстой. Иргэн, аж ахуйн нэгжүүд “Нийтийн төв”-дөө ханддаг болох ёстой шүү дээ. 5 дугаар сарын 01-нээс. Тэгээд тэр “Нийтийн төв”-ийн бэлтгэл ажил ямар түвшинд байна. Ер нь кибер аюулгүй байдал дээр хэрхэн анхаарч ажиллаж байна? Хэн хариулах вэ? 
 
Цахим хөгжил, харилцаа холбооны яам. Б.Билэгдэмбэрэл дарга. Хэддүгээр микрофон байна? 6.
 
Б.Билэгдэмбэрэл: Цахим хөгжил, харилцаа холбооны яамны Бодлогын хэрэгжилтийг зохицуулах газрын дарга Б.Билэгдэмбэрэл асуултад хариулъя.
 
 Тэгэхээр түрүүн сайдын хэлсэнчлэн Засгийн газрын хуралдаанд “Нийтийн төв” байгуулах тухай асуудлыг танилцуулсан. Ер нь 5 сарын 01-нээс хуулийн хэрэгжилтийг хангахаас өмнө бид бас хөрөнгө оруулалтыг “Ухаалаг засаг” төслийн хүрээнд шийдэхээр саналаа хүргүүлсэн байгаа. Энэ 4 сардаа “Ухаалаг засаг” төслийн хүрээнд Сангийн яаман дээр хэлэлцүүлэг хийнэ гэсэн мэдээлэл байна. Үүний дараа Засгийн газрын хуралдаанаар ороод Улсын Их Хурлаар соёрхон батлуулахаар өргөн баригдах байгаа. 
 
Яг энэ мэдээллийн аюулгүй байдалтай холбоотой бид бас гадаад улсуудын Carnegie Mellon[Carnegie Institute of Technology Pittsburgh, Pennsylvania]-ий их сургуультай мэдээллийн аюулгүй байдлын хүний нөөцийг бэхжүүлэх хэлбэрээр сургалт зохион байгуулж байгаа. 
 
Мөн Америкийн Нэгдсэн Улсын аюулгүй байдлын бүтцийн Аюулгүй байдлын агентлагтай хамтын ажиллагаа эхлүүлсэн. 
 
Ер нь өнгөрсөн хугацаанд мөн олон улсын болон цахилгаан холбооны байгууллагуудтай хамтран Монголын CIRT[computer incident response team] гэдэг энэ төв байгуулах тухай төслийг мөн хэрэгжүүлж эхэлсэн. 
 
2021 оны 10 дугаар сараас хэрэгжүүлж эхэлсэн энэ төслийн хүрээнд бид үнэлэх, загварчлах, байгууллага сайжруулах гэсэн 4 үе шаттайгаар энэ олон улсын байгууллагатай энэ төслийг хэрэгжүүлж байна. 
 
Өнөөдрийн байдлаар үнэлэх, загварчлах гэсэн төслийн үе шат нь дуусаад энэ 3 сарын байдлаар тус яаманд дүгнэлт, зөвлөмжөө ирүүлчихсэн байгаа. 
 
Ер нь хамгийн гол асуудал бол хүний нөөцийн чадавхыг бэхжүүлэх тухай асуудал байдаг. Мөн энэ чиглэлээр бид Монгол Улсын их сургууль болон Шинжлэх ухаан, технологийн их сургуулиудтайгаа хамтран олон улсын ЖАЙКА байгууллагатай хамтран хүний нөөцийг илүү мэргэшүүлэх, чадавхжуулах чиглэлээр сургагч багш нарыг чадавхжуулах ийм хөтөлбөрийг мөн хэрэгжүүлж байгаа. Баярлалаа.
 
Н.Учрал: Гишүүд асуулт асууж, хариулт авлаа. 
 
Гишүүд бас нэг талаар нэг зүйл дээр бүрэн дүүрэн ойлголттой байх ёстой. Энэ хуулиуд бол 5 дугаар сарын 01-нээс хэрэгжих ёстой. “Нийтийн төв” байгуулагдах ёстой. Энэ чинь хуульчилчихсан асуудал шүү дээ. 
 
Тэгээд ер нь кибер аюулгүй байдал бол энэ технологитой холбоотой асуудал учраас төсөв мөнгөгүйгээр энэ явахгүй ээ. Тэгээд дараа нь хэдэн сарын дараа кибер халдлагад өртлөө. Та нар ажлаа хийсэнгүй гээд ийм л шүүмж дээр ирнэ. Гэтэл бид яаж байна вэ гэхээр энэ кибер аюулгүй байдлыг хангах дээр төсөв мөнгөө тавьдаггүй. Дэд бүтэц нь бэлэн биш. 
 
Нөхцөл байдал амаргүй байгаа шүү дээ. Одоо сая Б.Билэгдэмбэрэл дарга хэлж байна. Хэдэн сургуулиудтай харилцан ярилцсан. Ингэж энэ Монгол Улсын кибер аюулгүй байдлыг хамгаалахгүй ээ. Одоо тэр байтугай улсууд нь кибер аюулгүй байдлаа хамгаалж чадахгүй байна шүү дээ. 
 
Тэгэхээр болоод өнгөрсний дараа биш урьдчилж энэ асуудлуудаа ярих хэрэгтэй. Төсөв мөнгөө тавиулах хэрэгтэй. Засгийн газар ч гэсэн энэ асуудлыг ярих хэрэгтэй. Тэгээд дараа нь хэдэн сарын дараа халдлагад өртлөө. Төрийн мэдээлэл ийм аюул учирлаа гээд суудаг. Тэгээд төсөв мөнгө байдаггүй. Бид шийдэж чадаагүй ийм л байдалтай. Тэгээд наадах чинь технологийн тусламжтайгаар хийх зайлшгүй шаардлагатай шүү дээ. 
 
Тэгэхээр төсөв мөнгөний асуудлыг онцгой анхаараач ээ гэдгийг Засгийн газарт хэлмээр байгаа юм. Хэдэн хүмүүсийг ажил хийсэнгүй, хийлээ гэдэг ийм шүүмж ямар ч үр дүнд угаасаа хүрэхгүй юм билээ. 
 
Тийм учраас төсөвтөө анхаармаар байна. 
 
Хоёрт. Манай Байнгын хорооны эрхлэх асуудлын хүрээнд энэ үндэсний инновацын тогтолцооны асуудал зайлшгүй бас яригдана. 
 
Тэгээд бид бол цахим шилжилтийг л яриад байна. Гэхдээ эцэстээ бас сая энэ үндэсний инновацын тогтолцоог боловсруулж, салбар болгондоо инновацын бодлогоо хэрэгжүүлж, тэгээд сая энэ гишүүдийн хэлсэн, Ч.Ундрам гишүүний хэлээд байгаа дотоодын нийт бүтээгдэхүүнд тодорхой хувь нэмрээ оруулсан байдлыг нь хэмжиж үзэх шаардлагатай байна шүү дээ. 
 
Тэгээд одоо бид шинжлэх ухааны зардлаас жил бүр хасдаг. 2021 оны тэр инновацын салбарт тодотголоор бас л төсөв мөнгийг нь хасчихсан. Тэгээд одоо бүр энэ тоон дээр нь энэ жил инновац, өндөр технологийг хөгжүүлэхэд 1 тэрбум 600.0 төгрөг л батлагдсан байгаа шүү дээ. Тэгээд ийм мөнгө төгрөг баталчхаад эргээд бид энэ хүмүүсээс юуг нэхэх вэ, юу шаардах вэ. 
 
Бид нар ер нь бол барилгад л хөрөнгө оруулдаг болохоос биш кибер аюулгүй байдлыг хамгаалахад, энэ хатуу зөөлөн дэд бүтцээ бэхжүүлэхэд инновацын тогтолцоог нэвтрүүлэхэд энэ судалгаа шинжилгээнд зарцуулахад дандаа ингэж хойрго ханддаг. 
 
Тэгээд Та бүхэн мэдэж байгаа. Өнөөдөр энэ инновацын тогтолцоо гэдэг зүйл бол бүхэлдээ алдагдлаа. Эдийн засгийн яаман дээр сая байгуулагдахад нь бодлогыг нь аваачаад өгчихсөн. Тэгээд Боловсролын яам нь бол хэрэгжилтийг нь хийж байдаг. Салбар болгон инновацын газар, хэлтэстэй. Нэгдсэн бодлого байдаггүй. 
 
Ер нь Боловсролын яам инновацын бодлогоо авч явах юм уу, Эдийн засгийн яам авч явах юм уу гэдэг ийм л асуултын өмнө бид ирчихлээ. Тэгээд эргээд одоо энэ эдийн засгийн чиглэлийг ярихад бүхэлдээ энэ зардал мөнгө чинь Монгол Улсын эдийн засагт ямар нөлөө үзүүлсэн бэ гэдгийг хэмжих ёстой. 
 
Өчигдөр ч гэсэн Боловсролын байнгын хороон дээр ч яригдаж байсан. Ерөөсөө энэ үр нөлөөг нэмэгдүүлэх, эдийн засагт орвол хувь нэмрийг нэмэгдүүлэх. Дандаа зуу зуу, зуу, зуу гэсэн л нэг ийм биелэлттэй. Тэгээд яаж хэмжээд байгаа нь ч тодорхойгүй. Хэмжих нэгж нь ч ойлгомжгүй. 
 
Тэгэхээр цаашдаа Засгийн газар бол энэ инновацынхаа бодлогыг хаанаа авч явах юм бэ гэдгээ шийдэхгүй бол эзэнгүй болсон шүү. Эдийн засгийн яам, Боловсролын яам бүх салбарт инновацын хэлтэстэй. Тэгээд Шинжлэх ухаан, технологийн сан гэж байгууллага төсөв санхүү нь хангалттай биш. Тэгээд эргээд бид их олон зүйлийг нэхдэг. Тэгээд нэг хэдэн эрдэмтэд тойрч суугаад төсөл авдаг гэдэг шүүмж чинь үүнээс л гарсан шүү дээ. 
 
Тэгээд яг хэрэгжээд яаж эдийн засагт нөлөөгөө үзүүлж байгаа юм бэ гэдэг асуудлыг эргэж ярихгүйгээр цаашаа үндэсний инновацын тогтолцоог нэвтрүүлэх, эдийн засгийг төрөлжүүлэх асуудлыг бид ярьж чадахгүй байдалд хүрлээ. 
 
Тэгэхээр технологи шингэсэн бүтээгдэхүүн үйлдвэрлэх чиглэл рүү гол зорилтоо дэвшүүлж байж манай энэ эдийн засгийн бүтэц өөрчлөгдөх юм байна. Тэгээд үүнийг хурдлуулахад энэ харилцаа холбоо, мэдээлэл технологийн салбар хөшүүрэг болж өгөх юм байна л гэдэг ийм л нэгдмэл ойлголтод хүрмээр байна. Тэгээд доор бүрнээ хичээж ажиллаж байгааг бас ойлгож байгаа. Тэгээд төрийн албаныхан хичээж зүтгэж байна. Тэгээд төсөв мөнгөгүйгээр шинжлэх ухааны салбарыг болоод энэ инновацын үйл ажиллагааг дэмжих бололцоогүй. 
 
Дээрээс нь Харилцаа холбооны яаманд ч гэсэн төр, хувийн хэвшлийн түншлэлээр хэрэгжүүлж болох ч гэсэн тодорхой нэг төрийн бодлогоор мэдээллийн аюулгүй байдлын бүрэлдэхүүн хэсгийг хангахад төсөв мөнгө зайлшгүй хэрэгтэй шүү. Энэ нэг барилга барих асуудал биш юм байна лээ. 
 
Тэгэхээр үүн дээр бас Засгийн газрын гишүүд, Их Хурлын гишүүд анхаарч ажиллаасай гэж хүсэж байна. 
 
Ингээд асуулт асууж, хариулт авч дууслаа. Үг хэлэх, санал хэлэх гишүүдийн нэр авъя. Ч.Ундрам гишүүнээр тасаллаа. Л.Энх-Амгалан гишүүн, Б.Саранчимэг гишүүн. 
 
Б.Саранчимэг: Би асуусан асуулт авсан хариултынхаа дагуу бас саналаа хэлье гэж бодож байна. 
 
Тэгэхээр аливаа ажлыг ингээд шийдвэр гаргаад явахад заавал мөнгөөр шийдэхгүй зүйлүүд бас байгаа. Тэгэхээр өнөөдрийн энэ хэрэгжилтийг ингээд газар дээрээ яаж шийдэгдсэн бэ гээд ингээд хувиа тавиад явж байгаа гэж харж байгаа. 
 
Тэгэхээр “Цахим Монгол” арга хэмжээ 100 хувийн хэрэгжилттэй. Энэ нь Засгийн газрын үйл ажиллагааны хөтөлбөрийнхөө хүрээнд орон нутагт хийгдэх оношилгоо, эмчилгээнд алсын зай технологи ашиглаж энэ “цахим эрт илрүүлэг”, “эргэн дуудах” тогтолцоог бүрдүүлнэ гэсэн 100 хувь байна гээд байгаа юм. 
 
Тэгэхээр энэ үнэхээр 100 хувь байна уу гээд харахаар яг хөрсөн дээрээ зарим аймгууд зөвхөн ингээд компьютероо авчихсан, зарим нь аваагүй байх жишээтэй. 
 
Тэгээд ер нь “цахим эрт илрүүлэг”, “эргэн дуудах” тогтолцоо гэдэг чинь тэр хүнийг илрүүллээ, эргээд та тэдэн сарын дараа үзүүлээрэй гээд одоо тэр сургалт болоод. Тийм ээ. Тэр эмч нарынхаа мэргэжлийг нь дээшлүүлэх гээд энэ тал дээр ерөөсөө ямар ч юм хийгдээгүй байхад 100 хувь гэж орж ирсэн байна гэдэг дээр би бас шүүмжлэлтэй хандаад байгаа юм. 
 
Тэгээд хариулт өгөхдөө ингээд л Эрүүл мэндийн яамнаас хүн алга байна. Би үүнийг нэг уншаад өгчихье гээд. Иймэрхүү хариулт байж болохгүй ээ. Тэгээд нэг нэгэнт 2021 оны бид хэрэгжилтийг ярьж байгаа үед үнэхээр та нар асуудал байгаа бол үнэхээр 100 хувь биш болгож чадахгүй байгаа бол тэрийгээ яриад өнөөдөр Н.Учрал гишүүн шиг яг энэ дээр нь шийдэх ёстой шүү гэдгээ та нар бас энэ цаг хугацаанд нь хуралдаж байх үедээ хэлэх хэрэгтэй шүү дээ. 
 
Тийм учраас цаашдаа бас энэ Засгийн газрын үйл ажиллагааны хэрэгжилт чинь бодит байж байж, эргээд иргэддээ яг хөрсөн дээрээ бууж байж энэ ажил чинь цаашаа явна. 
 
Тийм учраас дахиад энэ хөтөлбөр дээрээ бас анхаарч дүн шинжилгээ хийгээсэй гэж хүсэж байна. Баярлалаа.
 
Н.Учрал: Баярлалаа Ч.Ундрам гишүүн. 
 
Ч.Ундрам: Би нэг хоёр зүйл дээр нэлээн фокуслаад ярьчихъя гэж бодож байна. 
 
Нэгдүгээрт, энэ интернэтээс сансрын холбоогоор цаашид энэ чиглэлээр хөгжүүлнэ гэдгийг бол би үнэхээр дэмжиж байна. Тэгэхдээ одоо бид цаашид хиймэл дагуул хөөргөөд, түүнээсээ мэдээлэл авах, мэдээлэл дээрээ их өгөгдлийн шинжилгээ хийх, ашиглах гэх мэтчилэн маш том араас нь олон ажлууд хийгдэх байх. Үүний боловсон хүчин маш чухал байгаа шүү. Л.Энх-Амгалан сайд аа.
 
Тэгэхээр нөгөө сууриас нь бид одоо жишээлбэл Монгол Улсын Их Сургууль дээр физикийн тэнхимд сурдаг оюутны тоо багасчхаад байна л даа. 
 
Тэгэхээр энэ чиглэл рүү тэтгэлэг их өгөх шаардлагатай. Энэ физик электроникийг хөгжүүлэх. Цаашлаад мэдээллийн технологи, artificial intelligence[хиймэл оюун ухаан]. Тийм ээ. Программчлал гэх мэтчилэн энэ чиглэлийг бодлогоор дэмжих шаардлагатай байна. 
 
Магадгүй яг энэ чиглэлийн бүрэлдэхүүн сургууль ч гэсэн байгуулагдах тийм хэрэгцээ, нийгмийн хэрэгцээ шаардлага байгаа юм шиг надад санагдаж байна. Тэндээ бас давхар одоо энэ кибер аюулгүй байдлын судалгаанууд хийгддэг, мэргэжилтнүүдийг бэлддэг ийм тогтолцоогоор нь бид хөгжүүлэх ёстой. Энэ чиглэлийн тэтгэлгийг ч гэсэн ер нь цаашид нэмэгдүүлэх ёстой юм болов уу. Зөвхөн улсын сургууль гэхгүй яг үүнийг хөгжүүлж чадах тийм чадвартай сургуулиудыг дэмжээд мэргэжилтнүүдээ маш олноор нэмж байж манай энэ салбар босож ирнэ шүү. Одоо бол хомстолтой байгаа шүү дээ. Маш сайн хүмүүсийг бид бэлдэж чадаж байгаа, тэгэхдээ хомстолтой байгаа, гадагшаа алдаад байгаа ийм асуудал байгаа учраас энэ боловсрол, шинжлэх ухааны салбартайгаа уялдаа холбоотой хөгжүүлээсэй л гэж хүсэж байна. Цаашид.
 
Тэгээд энэ үнэлгээг бол яг нэг жилийн ажлаа зуун хувь хийчихсэн юм гэдгээр нь жоохон тодорхой болгохгүй бол бүхэл бүтэн дөрөв, таван жилийн ажлаа 100 хувь хийчхээд, цаашаа бараг хийх ажилгүй болчихсон ч юм шиг иймэрхүү байдалтай харагдаж байна шүү. Баярлалаа. 
 
Н.Учрал: Л.Энх-Амгалан гишүүн.
 
Л.Энх-Амгалан: Ямар ч байсан Цахим бодлого, харилцаа холбооны яам байгуулагдсан нь маш их том дэвшил болсон. 
 
Цаашдаа цахим үндэстэн болох, цахим засаглалын тогтолцоог нэвтрүүлэхэд маш том гардан гүйцэтгэх ийм байна. Тэгээд хамгийн гол зорилго мэдээж энэ нийгэм, эдийн засгийн бүх салбарт л энэ харилцаа холбоо, мэдээллийн технологи, инновацыг хөгжүүлж байж л Монгол Улс бүтээмжтэй улс, хүнд сурталгүй, шуурхай ил тод ийм засаглалтай улс болох нь бидний гол зорилго. 
 
Тэгэхээр нэг ийм зүйл ажиглагдсан. Н.Учрал гишүүн ч гэсэн бас энэ дээр Байнгын хороон дээр нэлээн анхаарна биз дээ. Юу гэхээр ер нь Монголын төрийнхөө бид энэ үйлчилгээний одоо байгаа энэ процесс, бүтэц, бүрэлдэхүүнүүдийг бас бид эргэж нэг загварчлах ийм зайлшгүй шаардлага үүсчихсэн юм байна лээ. Одоо жишээ нь, бид 650 төрийн үйлчилгээг оруулчихсан. Энэ жил 2022 онд бид 1200-г оруулна гэж зорьж байгаа юм байна лээ. 
 
Тэгээд Монгол Улсад нийт төрийн үйлчилгээ хэд байдаг юм бэ гээд ингээд урьдчилсан байдлаар тооллого хийхээр чинь бараг үндсэндээ 15, 16 мянган төрийн үйлчилгээ байдаг гэж яриад байгаа юм. 
 
Тэгээд яг энэ төрийн үйлчилгээнийхээ тоогоор бид хэмжээд харах юм аягүй супер төр бид байгуулчихсан байгаа байхгүй юу. Иргэндээ хүрдэг. Тийм ээ. Хүртээмжтэй үйлчилгээ, төрийн үйлчилгээг хүргэж чаддаг ийм төр байх гээд байгаа юм. Хэрэв Монголд байгаа төрийн үйлчилгээнийхээ тоогоор харахад. Гэтэл харамсалтай нь энэ тоо бол яг Монгол нөгөө нэг хэтэрхий данхар төр байгуулчихсан юм байна гэдэг нь эндээс харагдаж байгаа юм. Одоо зөвхөн бидний нөгөө дуурайх гээд хүсээд байгаа тэр Эстони чинь бол 600-аас 700 төрийн үйлчилгээ ороод л, тэгээд л үндсэндээ цахим болчхож байгаа юм байна лээ шүү дээ. Цахим засаг болчхож байгаа юм билээ. 
 
Тэгэхээр энэ дээр одоо жишээ нь нэг архины зөвшөөрөл өгөхөд сум, дүүрэг, аймгаас авхуулаад, түүний цаана 60, 70-аад лавлагаанууд авдаг, тодорхойлолтууд авдаг гэх мэтчилэнгээр ингээд энэ Монголын төрийн үйлчилгээнийхээ бүтцийг бид шинээр загварчилж байж нөгөө төрийн бүтээмжийн асуудлууд бас ярих ёстой юм байна. Ингээд шинэ загварчлал, нөгөө reengineering гэж ярьдаг. Энэ загварчлалуудыг зөв хийж байж энэ төрийн мэдээллийн солилцооны үндсэн системээ хөгжүүлэх энэ загварчлал, энэ зөв бодлогууд нь хийх ёстой юм байна гэсэн нэг ийм ойлголт байгаа. Үүнийг бас ер нь Байнгын хороон дээр та нэг сонсвол их зүгээр юм байна гэж харсан. 
 
Тэгээд саяын төрийн бүтээмжийн хэлэлцүүлгийн үеэр ч гэсэн бас энэ сэдвийг нэлээн хөндөж тойрч гарсан байгаа. Нэгдүгээрт.
 
Хоёрдугаар асуудал. Та өөрөө инновацыг хөндөж, инновацын энэ санхүүжилтийн зөв тогтолцоо нэвтрүүлэхгүйгээр Монгол Улс бол инновацлаг орон болж чадахгүй. 
 
Тийм учраас бидний өнөөдрийг хүртэл явж байсан хамгийн гашуун сургамж бол нөгөө “их үлдэгдлийн зарчим”-аар хуваарилж ирсэн. Шинжлэх ухаан, технологийн санд жилд 12-оос 10 тэрбум төгрөг л хуваарилдаг юм билээ шүү дээ. Жилийн дунджаар нэг тийм л юм байна лээ. 
 
Тэгээд эндээс бид суурь судалгаанаас үр дүн хүлээх, хэрэглээний судалгаанаас үр дүн хүлээх. Одоо R&D[research and development] гэж ярьдаг. Хөгжүүлэлт судалгаанаас бид үр дүн хүлээх ямар ч юу байхгүй. Боломж байхгүй. Үр дүн байхгүй. 
 
Тийм учраас ер нь энэ шинжлэх ухаанд өгч байгаа энэ санхүүжилт, инновацын салбарт өгч байгаа энэ санхүүжилтийг бол бүтэн циклээр нь санхүүжилтийн тогтолцоог харж байж хийхгүй бол ийм санхүүжилтийн тогтолцоог ер нь цаашдаа нэвтрүүлэхгүй бид ингээд нэг ийм нүд хуурсан маягаар, эсвэл “их үлдэгдлийн зарчим”-аар “эхийг нь эцээхгүй, тугалыг нь тураахгүй” гэдэг нэг ийм санхүүжилтээр явах юм бол бид хэзээ ч шинжлэх ухаан Монгол Улсад хөгжихгүй. Хэзээ ч Монгол Улсын бүх салбарт инноваци шингэж, инновацаас бид бүтээмж хүртэх ийм боломжууд нь өнөөдөр байхгүй юм байна лээ. 
 
Тийм учраас одоо ер нь энэ 2022 он, 2024 ондоо бид үнэхээр цахим үндэстэн болохыг зорьж байгаа. Инновацаасаа бид өндөр бүтээмжийг хүсэж байгаа ийм орон болж чадах юм бол, чадахыг хүсэж байгаа бол жинхэнэ утгаар нь энэ үр дүнд суурилсан санхүүжилт буюу санхүүжилтийн шинэ тогтолцоог нь нэвтрүүлж байж л эндээс тодорхой үр дүн гарах л ийм л дүр зураг харагдаж байгаа шүү гэдгийг бас би нэг онцлоод хэлчихье. 
 
Яагаад би ингэж хэлж байгаа юм бэ гэхээр мэргэжлийн Байнгын хороон дээрээ энэ асуудлуудаа ярьж хөндөж, Байнгын хороо маань бас энэ бодлогын дэмжлэг өгч ажиллах ёстой гэдэг үүднээс энэ саналуудыг хэлж байгаа юм шүү. 
 
Н.Учрал: Саналыг хүлээж авлаа. Тэгээд инновацын тогтолцоог нэвтрүүлэхэд салбар болгонд яригдах асуудлууд бол нэлээдгүй байгаа.
 
Тэгэхээр салбар болгоноор энэ инновац, цахим шилжилт хэрхэн нэвтэрч байгаа вэ гэдэг талаар бид бас ажлын хэсэг байгуулж, тодорхой үр дүнд хүрч ажиллана. 
 
Цахим эрүүл мэндтэй холбоотой ажлын хэсгээс Засгийн газарт чиглэл өгсөн. Одоо бид нөхцөл байдалтай очиж танилцаж, илүү шийдэл рүү хүрэх. Цаашаа өөрсдийн баталсан хуулийг хэрэгжүүлэхэд анхаарахгүй бол хууль гардаг. Хэрэгждэггүй. Тэгээд нэг л үг хэлж байгаа. Төсөвгүй гэж ярьдаг. 
 
Тэгээд ер нь цаашдаа энэ хуулиудыг Та нар л хэрэгжүүлэх учраас тодорхой саналуудыг нь Байнгын хороон дээр ярьж байх ёстой. Тэгэхгүй хэдэн сарын дараа болсонгүй, бүтсэнгүй гээд баахан тайлбар тавьдаг. Энэ байдал цаашдаа үр дүнд хүрэхгүй. Тэгэхээр үүн дээр манай Байнгын хороо, гишүүд дэмжлэг үзүүлж хамтарч ажиллах болно гэдгээ хэлмээр байна. 
 
Ингээд өнөөдрийн хуралдаанаар хэлэлцэх асуудал дуусаж байна. 
 
Монгол Улсын 2021-2025 онд хөгжүүлэх таван жилийн үндсэн чиглэл биелэлт, 2020-2024 оны Засгийн газрын үйл ажиллагааны хөтөлбөрийн 2021 оны хэрэгжилтийг хэлэлцсэн талаарх Инновац, цахим бодлогын байнгын хорооны санал, дүгнэлтийг Төрийн байгуулалтын байнгын хороо болон Эдийн засгийн байнгын хорооны хамтарсан хуралдаанд Улсын Их Хурлын гишүүн Х.Ганхуяг танилцуулна. 
 
Байнгын хорооны хуралдаанаар хэлэлцэх асуудал дууссан. Хуралдаан хаасныг мэдэгдье.

